
憫溺五章

章六句，並序

作者：鍾惺　明

本作品收錄於《鍾惺集》

〈（甲寅正月二十七日，舟泊濡須口，大風。江中小舟渡者覆焉，可二十人，皆南岸窶

人，過江傭作。舟子以風故，索加錢，人一文，不可得，因守至多人。時久舟重，風益

張而致溺也。急揮官舟救之，從者數舟，得十四人而還，餘莫及矣。予與林子見之憫焉，

各作詩。）〉

其一

山鳴江怒，渡於何所？

我食焉取，彼君子兮我阻。

亦莫我予兮，斯豆斯簠。

其二

招招舟子，取盈則那。

從其匪盈，糈則我多。

糈不我多，舟中人兮奈我何！

其三

維其多矣，烝沒於波矣。

沒匪不出，伊誰何矣？

立而聽之，家滂沱矣。

其四

索糈沒之，犯死出之。

同茲舟人，孰罪福之？

孰罪福之，暇之卒之。

其五

有邏者舟，泄泄偃仰。

溺者已歸，救者徐往。

敢告津吏，厥有刑賞。

此明朝作品在全世界都属于公有领域，因为作者逝世已经超过100年，且作品于1931年1

月1日之前出版。

